Տեղեկանք

Կոնյակի արտադրության նպատակով  կոնյակի սպիտի հնեցման տարիների համար 10 մլն պետական տուրքը նվազեցնելու օրենսդրական փաթեթի վերաբերյալ

«Գործունեության իրականացման ծանուցման մասին» Հայաստանի Հանրապետության օրենքում փոփոխություն և լրացումներ կատարելու մասին» և «Պետական տուրքի մասին» Հայաստանի Հանրապետության օրենքում փոփոխություններ և լրացումներ  կատարելու մասին» ՀՀ օրենքների նախագծերի փաթեթը, որոնց ընդունումը պայմանավորված է կոնյակի և կոնյակի սպիրտի, ինչպես նաև մեղրից թորված ալկոհոլային խմիչքների արտադրության գործունեություն սկսող տնտեսավարողների համար նպաստավոր պայմաններ ապահովելու անհրաժեշտությամբ։

Գործող օրենսդրությամբ 
- կոնյակի և կոնյակի սպիրտի արտադրության և մինչև 100 հազար լիտր (100 տոկոսանոց սպիրտի հաշվարկով) արտադրանքի իրացման իրավունք ձեռք բերելու համար սահմանված տարեկան տուրքի դրույքաչափը կազմում է 10 մլն դրամ, որը լուրջ խոչընդոտ է հանդիսանում այն  տնտեսավարողների համար, որոնք ցանկանում են զբաղվել կոնյակի և կոնյակի սպիրտի արտադրությամբ, քանի որ կոնյակի սպիրտի արտադրության և հնեցման ժամկետը պետք է կազմի առնվազն 3 տարի։
- մեղրից թորված ալկոհոլային խմիչքների արտադրության իրավունք ձեռք բերելու համար սահմանված տարեկան տուրքի դրույքաչափը կազմում է 15 մլն դրամ, որը նույնպես լուրջ խոչընդոտ է հանդիսանում տնտեսավարողների համար այդ խմիչքների արտադրության գործունեություն սկսելու համար,
- եթե տնտեսավարողը միաժամանակ զբաղվում է կոնյակի և/կամ կոնյակի սպիրտի և թորած ալկոհոլային խմիչքների և/կամ խմորման նյութերից էթիլային սպիրտի արտադրությամբ կամ կոնյակի և/կամ կոնյակի սպիրտի և օղու ներմուծմամբ, ապա 25 մլն դրամի փոխարեն կարող է վճարել 15 մլն դրամ տարեկան տուրք։ Այս դեպքում տնտեսավարողը պետք է ծանուցման մեջ առանձին նշի միաժամանակ իրականացվող գործունեության տեսակները, մինչդեռ հնարավոր է, որ տնտեսավարողը այդ պահին զբաղվում է այդ գործունեության  տեսակներից միայն մեկով և այնուհետև որոշում է զբաղվել նաև գործունեության մյուս տեսակով։ 
Նշված խնդիրները կարգավորելու խնդրանքով ՀՀ էկոնոմիկայի նախարարություն են դիմել գինու արտադրությամբ զբաղվող մի շարք տնտեսավարողներ, որոնք ցանկանում են զբաղվել նաև կոնյակի սպիրտի արտադրությամբ, ինչպես նաև մեղրի հումքով ալկոհոլային խմիչքների արտադրության գործունեություն սկսել ցանկացող տնտեսավարողներ։  
Բացի այդ, հաշվի առնելով օրենսդրական վերջին փոփոխության արդյունքում արձանագրված կոնյակի սպիրտների ներմուծման ծավալների կտրուկ նվազման փաստը,  մտավախություն կա, որ օրենքի պահանջը շրջանցելով կարող են կոնյակի սպիրտներ սկսել ներմուծել ԵԱՏՄ անդամ երկրներից։
Սույն նախագծերի փաթեթով առաջարկվում է՝ «Գործունեության իրականացման ծանուցման մասին» և «Պետական տուրքի մասին» ՀՀ օրենքներում կատարել փոփոխություններ և լրացումներ, ըստ որոնց՝
1. ծանուցման ենթակա գործունեության տեսակները լրացվում է «Արտաքին տնտեսական գործունեության ապրանքային անվանացանկ» (ԱՏԳ ԱԱ) դասակարգչի 220820 ծածկագրին դասվող խաղողի գինու կամ խաղողի մզման թորումից ստացվող սպիրտային թրմօղիների արտադրություն, առանց իրացման իրավունքի» գործունեության տեսակով, որի իրավունքի ձեռք բերման համար սահմանվում է 50 հազար դրամ տարեկան պետական տուրք, 
2. մեղրից թորված 40 տոկոս և ավելի սպիրտ պարունակող ալկոհոլային խմիչքների արտադրության գործունեության իրականացման իրավունք ձեռք բերելու համար սահմանվում է 50 հազար, իսկ մեղրից ստացված այլ ալկոհոլային խմիչքների համար 25 հազար դրամ տարեկան պետական տուրք։
3. կոնյակի և/կամ կոնյակի սպիրտի և թորած ալկոհոլային խմիչքների և/կամ խմորման նյութերից էթիլային սպիրտի արտադրության կամ կոնյակի և/կամ կոնյակի սպիրտի և օղու ներմուծման գործունեության տեսակներով միաժամանակ զբաղվելու դեպքում դրանք ծանուցման մեջ առանձին նշելու պահանջից բացի տնտեսավարողներին հնարավորություն է տրվում ներկայացնելու նաև լրացուցիչ ծանուցում և կանոնակարգվում են լրացուցիչ ծանուցման ներկայացման հետ կապված հարաբերությունները։
4. ծանուցման ենթակա կոնյակի և կոնյակի սպիրտների ներմուծման օրենքում նշված մաքսային ընթացակարգերի փոխարեն նշվում է ԵԱՏՄ անդամ չհամարվող պետություններից «Բացթողնում՝ ներքին սպառման համար», «Վերամշակում՝ մաքսային տարածքում» և «Վերամշակում՝ ներքին սպառման համար» մաքսային ընթացակարգերով ներմուծումը, ինչպես նաև ԵԱՏՄ անդամ պետություններից ներմուծումը, այդ թվում՝ վերամշակման նպատակով ներմուծումը։ 

Սույն նախագծերի փաթեթի ընդունումից ակնկալվում է, որ՝ 
1) 10 մլն դրամ պետական տուրք վճարելու պահանջը կկիրառվի միայն կոնյակ կամ կոնյակի սպիրտ իրացնող (վաճառող) կազմակերպությունների նկատմամբ: Այն տարիները, որոնք անհրաժեշտ են խաղողի մթերումից հետո մինչև կոնյակի արտադրության և դրա վաճառքի նախապատրաստման համար (նվազագույնը 3 տարի) չհիմնավորված ֆինանսական բեռ չեն ստեղծի փոքր տնտեսվարողների համար: Այդպիսի բեռը նվազագույնը կազմում է տարեկան 10 մլն դրամ, այսինքն նոր արտադրողություն սկսող անձը պետք է խաղողի մթերման առաջին տարուց հետո առնվազն վճարի 30 մլն դրամ` առաջին կոնյակը կամ կոնյակի սպիտը վաճառելու համար. 
2) Կոնյակի և կոնյակի շուկա մուտքը կդառնա ավելի ազատական և մրցակցային: Սա կառավարության կողմից վարվող տնտեսական քաղաքականության կարևոր գերակայություններից է: Եթե հաշվի առնենք նաև, որ տվյալ գործունեության համար սահմանված 10 մլն դրամ տարեկան պետական տուրքի գումարը հատկապես մեծ ֆինանսական բեռ է փոքր և միջին ձեռնարկությունների համար, ապա այդ արհեստական արգելքի վերացումը նախ և առաջ նախապայման է փոքր բիզնեսի զարգացման խոչընդոտները վերացնելու հարցում.
3) կավելանա կոնյակի և կոնյակի սպիրտների արտադրությամբ զբաղվող տնտեսավարողների քանակը: Այսօրվա դրությամբ կոնյակի և կոնյակի սպիրտի արտադրության ծանուցում ներկայացրած ընկերությունների քանակը (արտադրողների քանակը) 39 է: 2019թ. խաղողի մթերումներ են իրակացրել 58 ընկերություններ։ Խաղողի մթերումներ իրականացրած` սակայն միայն գինի արտադրած ընկերությունների քանակը 2019-ին կազմել է 19 ընկերություն։ Այդ ընկերություններին կատարած հարցման արդյունքում պարզվել է, որ հնեցման տարիների համար 10 մլն դրամ տուրքի վճարման օրենսդրական  կարգավորումը վերանայելու արդյունքում նշված 19 ընկերություններից առնվազն 15-ը կսկսեն զբաղվել նաև կոնյակի սպիրտի արտադրությամբ, որոնցից 9-ը 2020 թվականին, 3-ը՝ 2021 թվականին, ևս 3-ը՝ 2022 թվականին։ Դա նշանակում է, որ 3-5 տարի հետո պետական բյուջեի տարեկան եկամուտները կավելանան առնվազն 100-150 մլն դրամով: 
4) Նշված 15 ընկերությունների դեպքում գինու արտադրությամբ զբաղվող ընկերությունները կոնյակի կամ կոնյակի սպօիտի արտադրությամբ զբաղվելու համար մեծ ներդրումներ կատարելու անհրաժեշտություն չեն ունենա, քանի որ նրանք ունեն անհրաժեշտ մասնագետներ և առաջնային վերամշակման սարքավորումներ։ Անհրաժեշտություն կառաջանա միայն ձեռք բերելու որոշակի լրացուցիչ տարողություններ և թորման ապարատ։ Նույնիսկ առանց թորման ապարատի ևս հնարավոր է աշխատել՝ գինենյութի թորումը ծառայությունների մատուցման պայմանագրով այլ վայրում իրականացնելու եղանակով։ Դա նշանակում է, որ էապես կբարձրանա նշված ընկերությունների կատարած ներդրումների դիմաց հատույցը, հետևաբար նաև` մրցունակությունը, ինչը չափազանց կարևոր է ոլորտի երկարաժամկետ զարգացում ապահովելու նպատակի տեսանկյունից.
5)  Գինու և կոնյակի արտադրության ոլորտ մուտք կգործեն նոր ընկերություններ, քանի որ ներդրումների որոշ նվազագույն ծավալի դեպքում նրանք կկարողանան տնտեսական օգուտներ ստանալ երկու արտադրությամբ զբաղվելու արդյունքում` դիվերսիֆիկացնելով իրենց ռիսկերը: Այս օրերի ընթացքը ցույց է տալիս, որ եթե արտահանման շուկաներում իրավիճակը առաջիկա ամիսների ընթացքում չվերականգնվի, ապա գինի արտադրողների զգալի մասը խնդիրներ կունենան: Արդյունքում` աշնանը վտանգված կլինի նաև խաղողի մթերման հեռանկարը: Մինչդեռ, եթե սույն օրենսդրական փոփոխության դեպքում անցում կատարվի կոնյակի և կոնյակի սպիրտի արտադրությանը, դա թույլ է տալիս հնեցման տարիների հաշվին ոչ միայն չկորցնել արտադրելու հնարավորությունը, այլև` ստեղծել ավելի բարձրարժեք արտադրանք:
6) կմեծանա խաղողի նկատմամբ առկա պահանջարկը, որը կնպաստի մթերման գների աճին, գյուղատնտեսության ապրանքայնության մակարդակի բարձրացմանը և խաղողի մթերումների կազմակերպման հիմնախնդրի մեղմմանը, ինչպես նաև խաղողի լրացուցիչ քանակների մթերմանն ու մթերման դիմաց վճարման պարտավորությունների ժամկետների կրճատմանը,
7) կավելանա ավելի մեծարժեք արտադրությամբ զբաղվելու մշակույթը (կոնյակի փոքր արտադրողներ), ինչը հատկապես փոքր արտադրությունների համար նոր հնարավորություն է խաղողագործությամբ զբաղվելու և դրա հիմքով` գինեգործությամբ և կոնյակագործությամբ զբաղվելու համար.  
8) կավելանան պետական բյուջեի մուտքերը, ինչպես նաև տնտեսավարողների եկամուտներն ու շրջանառու միջոցները։


Լրացուցիչ տեղեկություններ
1. Կոնյակի արտադրության արժեշղթայի վերահսկողության գործող կարգավորումները. 
«Խաղողի հումքով ոգելից խմիչքների մասին» Հայաստանի Հանրապետության օրենքի (այսուհետ՝ Օրենք) 
- 23-րդ հոդվածի 1-ին մասի համաձայն հայկական կոնյակ և (կամ) հայկական կոնյակի սպիրտ արտադրողը և (կամ) վերամշակողը և (կամ) պահեստավորողը պարտավոր են (է) առանձին հաշվառել և փաստաթղթավորել հայկական կոնյակի արտադրության համար նախատեսված խաղողի, հումքի, պատրաստի արտադրանքի մնացորդների, արտադրության և շրջանառության փուլերում դրանց շարժի և պատրաստի արտադրանքի ստացման ու իրացման քանակները,
·  Օրենքի նույն հոդվածի 2-րդ մասի համաձայն հայկական կոնյակի և հայկական կոնյակի սպիրտի արտադրության համար նախատեսված խաղողի, հումքի, պատրաստի արտադրանքի մնացորդների, արտադրության և շրջանառության փուլերում դրանց շարժի և պատրաստի արտադրանքի ստացման ու իրացման քանակների հաշվառման փաստաթղթերը պահպանվում են դրանց վերջին խմբաքանակի իրացումից կամ օգտագործումից հետո՝ առնվազն երեք տարի,
·  Օրենքի 17-րդ և 23-րդ հոդվածների 3-րդ մասերի հիման վրա ՀՀ գյուղատնտեսության նախարարի 03.10.2017 թվականի N 213-Ն հրամանով հաստատվել և ՀՀ արդարադատության նախարարությունում պետական գրանցում է ստացել աշխարհագրական նշումով գինիների, հայկական կոնյակի և կոնյակի սպիրտների արտադրության համար նախատեսված խաղողի, հումքի, պատրաստի արտադրանքի մնացորդների, արտադրության և շրջանառության փուլերում դրանց շարժի և պատրաստի արտադրանքի ստացման ու իրացման քանակների հաշվառման փաստաթղթերի ձևերը,
· Օրենքի 57-րդ հոդվածի 2-րդ մասի 4-րդ կետով սահմանվում է, որ Օրենքի 23-րդ հոդվածի խախտումով արտադրված արտադրանքը զրկվում է հայկական կոնյակ նշումից։
       Օրենքի նշված դրույթների կիրարկումն ապահովող լիազոր մարմին սահմանված չէ։ 
        ՀՀ գյուղատնտեսության նախարարի 03.10.2017 թվականի N 213-Ն հրամանով հաստատված փաստաթղթերի ձևերով, մասնավորապես՝ Ձև N 1-ով սահմանված արտադրության համար նախատեսված խաղողի մթերման ծավալների գրանցամատյանում լրացվում են խաղող հանձնողի տվյալները, խաղողի քանակը, սորտը, գույնը և շաքարայնությունը։ Բացի այդ խաղողի մթերման ժամանակ մթերողը պահանջում է գյուղապետարանից տեղեկանք՝ մշակվող տարածքի և բերքի պատկանելիության մասին։
       Հաշվառման փաստաթղթերի մյուս ձևերով փաստաթղթավորվում են մթերված խաղողից արտադրված քաղցուի և ստացված մնացորդների ամսական ծավալները, ստացված գինենյութը և դրանից անջատված նստվածքը, գինենյութի և նստվածքների շարժը, թորման գործընթացում առաջացող կորուստներն ու ստացված կոնյակի սպիրտը, կոնյակի արտադրության կուպաժավորման և շշալցման գործընթացները, գինենյութի, կոնյակի և կոնյակի սպիրտների, ինչպես նաև պատրաստի արտադրանքի շարժը։ 
          Ըստ էության Օրենքի պահանջով պետք է փաստաթղթավորվեն խաղողի մթերումից մինչև պատրաստի արտադրանքի ստացման տեխնոլոգիական բոլոր գործընթացները, այդ գործընթացներում առաջացող կորուստների և ստացվող արտադրանքների քանակները և դրանց շարժը։
         Օրենքի նշված դրույթների ապահովման նկատմամբ վերահսկողություն իրակացնող լիազոր մարմին սահմանելու դեպքում վերջինս կարող է պահանջել այդ փաստաթղթերը և ստուգել դրանց հավաստիությունը, իսկ խախտումներ հայտնաբերելու դեպքում կիրառել օրենքով սահմանված պատասխանատվության միջոցը՝ արտադրանքը զրկվելով հայկական կոնյակ նշումից։
2. Կոնյակի արտադրության արժեշղթայի վերահսկողության առաջարկվող նոր  կարգավորումներ. 
- խաղողի տնկարկների կադաստրի ստեղծում։ Նախատեսվում է ստեղծել էլեկտրոնային միասնական տեղեկատվական համակարգ, որտեղ կտեղակայվեն մասնավորապես՝ խաղողի այգիների քարտեզները, մշտապես թարմացվող տեղեկատվություն խաղողի տնկարկների, բերքի մշակությամբ և մթերմամբ զբաղվող բոլոր շահառու կողմերի մասին: Ստեղծվող համակարգը հնարավորություն կտա գույքագրելու հանրապետության խաղողի տնկարկները, վերահսկելի դարձնել գինեգործական արտադրանքի որակը և կանխել հնարավոր կեղծարարությունները:
էլեկտրոնային միասնական տեղեկատվական համակարգը ստեղծվելուց հետո յուրաքանչյուր տարի բոլոր շահառուները պարտադիր կերպով պետք է մուտքագրեն   համապատասխան հայտարարագրեր՝ խաղողի տնկարկի, բերքի, արտադրության և պահեստավորված արտադրանքի վերաբերյալ։ Հայտարարգրեր ներկայացնելու պահանջը պետք է սահմանվի օրենքով և դրվի պահանջ, որ դրանց բացակայության դեպքում հնարավոր չի լինելու իրացնել բերքը և առաջացնելու է այլ իրավական պատասխանատվություն։
- իզոտոպային բաղադրության փորձաքննություն։ Կոնյակում և կոնյակի սպիրտներում խաղողից բացի այլ ծագման սպիրտների առկայությունը որոշելու նպատակով անհրաժեշտ է իրականացնել ածխածնի, ջրածնի և թթվածնի իզոտոպային բաղադրության համալիր փորձաքննություն։ ՍԱՏՄ-ի լաբորատորիայում տեղակայված է մասս-սպեկտրոմետր լաբորատոր սարքավորումը և կից այլ համալիր սարքավորումներ, որոնք հնարավորություն են տալիս որոշելու ածխածնի, ջրածնի և թթվածնի իզոտոպային բաղադրությունները։ Այսօրվա դրությամբ առկա է միայն ածխածնի իզոտոպի որոշման փորձարկման մեթոդի հաստատված ստանդարտը, իսկ ջրածնի և թթվածնի իզոտոպների որոշման փորձարկման մեթոդների հաստատված ստանդարտներ դեռևս չկան։ Այդ ուղղությամբ աշխատանքներ տարվում են ՌԴ-ում և հաստատումից հետո հնարավոր է դրանք տեղայնացնել նաև Հայաստանում։ Ակնկալվում էր, ջրածնի և թթվածնի իզոտոպների որոշման մեթոդների վերաբերյալ դասընթացների կազմակերպում և ներդրում 2020թ․-ի մայիս ամսին, սակայն Կորոնավիրուսի վտանգով պայմանավորված դասընթացները հետաձգվել են անորոշ ժամկետով։ Հատկանշական է, որ իզոտոպային անալիզը հնարավորություն է տալիս որոշելու, թե արդյոք ներկայացված նմուշը կոնյակ է թե ոչ, սակայն չի կարող որոշել կոնյակի տարիքը։ Կոնյակի տարիքը որոշելու համար անհրաժեշտ է ստեղծել իզոտոպային բանկ, որը կպահանջի տարեկան 20-30 հազ․ ԱՄՆ դոլլար բյուջե 50 տարի ժամկետով։
Մեկ նմուշի համար ածխածնի իզոտոպի որոշման փորձաքննության արժեքը սահմանված է 54 հազար դրամ, իսկ մեկ նմուշի ածխածնի, ջրածնի և թթվածնի իզոտոպների համալիր փորձաքննության արժեքն, ըստ գնահատականների, կարող է կազմել շուրջ 100 հազար դրամ։

